
�� Hazırda ölkə iqtisadiyyatının aparıcı sahəsi 
sayılan neft sənayesinə dövlət qayğısının artırılması, 
neftçilərin rifahının yaxşılaşdırılması istiqamətində mühüm 
işlər görülür. Həyata keçirilmiş məqsədyönlü tədbirlər 
nəticəsində neft sənayesinin maddi-texniki bazası xeyli 
gücləndirilmiş, mütərəqqi texnologiyaların tətbiqinə diqqət 
artırılmışdır. Bütün bunların nəticəsidir ki, son illər ölkə 
neftçiləri neft və qaz hasilatına dair dövlət tapşırıqlarını 
vaxtından əvvəl və artıqlaması ilə yerinə yetirirlər. 

Neft sənayesində əldə olunmuş 
uğurlardan “Azneft” İstehsalat 
Birliyinin Ə. Əmirov adına Neft və 
Qazçıxarma İdarəsinin kollektivinə 
də xüsusi pay düşür. Azərbaycan 
neft sənayesinin  qocaman  neft-
çıxarma müəssisələrindən olan və 
ötən illər ərzində ölkəmizin neft 
sənayesinə mühüm töhfələr vermiş 
bu idarənin adı  həmişə qabaqcıllar 
sırasında çəkilib. Artıq idarənin 
istismar etdiyi yataqlar neftçıxar-
manın son mərhələsini yaşamasına 
baxmayaraq, kollektiv  bu gün də 
neft və qaz hasilatına dair proqnoz 
tapşırıqlarını vaxtından əvvəl və 
artıqlaması ilə yerinə yetirir. Bu 
baxımdan ötən ili uğurla yola salan 
neftçilər həmin nailiyyətləri cari 
ildə də təkrarlamaq niyyətindədirlər. 
Elə müəssisənin bu ilin doqquz 
ayında əldə etdiyi yüksək iqtisadi 
göstəricilər də bunu deməyə əsas 
verir. Belə ki, hesabat dövründə 
idarə üzrə 57 min 570 ton  əvəzinə 
62 min 243 ton neft hasil edilmiş-
dir. Bu da plandan 4673  ton çox 
və ya proqnoz tapşırığın 108,1 
faizi deməkdir. Bundan əlavə, 
yanvar-sentyabr aylarında 620 min 
36,3  ton  “qara qızıl” təhvil verən 
neftçilər bu göstərici üzrə proqnoz 
tapşırığına 108,3 faiz əməl etmişlər. 
Onu da qeyd edək ki, neftin satışı 
üzrə əldə olunan bu göstərici  ötən 
ilin müvafiq dövrü ilə müqayisədə 
4766,3 ton çox olmuşdur.

Ə. Əmirov adına NQÇİ-nin qaz 

hasilatı və təhvili üzrə göstəriciləri 
də getdikcə yaxşılaşır.  Elə cari ilin 
doqquz ayı ərzində  mədənlərdən 24 
milyon 780 min kubmetr əvəzinə  
32 milyon 956 kubmetr qaz hasil 
edilməsi də buna əyani sübutdur. 
Qaz hasilatı üzrə proqnoza 133,2 
faiz əməl edən neftçilər “mavi 
yanacağın” təhvili  sahəsində də 
uğurlu göstərici əldə ediblər. Belə 
ki, hesabat dövründə idarə üzrə 29 
milyon 731,5 min   kubmetr qaz 
təhvil verilmişdir ki, bu da plandan 
5 milyon 31,5 min kubmetr çoxdur. 

Hazırda idarənin istismar fon-
dunda 476 quyu var. Onların 430-
dan neft çıxarılır. Həmin quyular-
dan 352-si ştanqlı dərinlik nasosu, 
49-u fontan, 29-u isə elektrik dalma 
nasosu üsulları ilə istismar olunur.  
İlin əvvəlindən fəaliyyətsiz fonddan 
3 quyu istismara daxil edilmiş, bu-
nun da hesabına 749  ton əlavə neft 
çıxarılmışdır. İdarə üzrə fəaliyyətsiz 

quyuların sayı isə 46-dır. Cari ilin 
ötən dövründə müxtəlif səbəblərdən 
ləğv edilmiş quyulardan üçü  istis-
mara qaytarılmış, bunun da hesa-
bına  749  ton neft hasil edilmişdir. 
Bundan əlavə, fəaliyyətsiz fonddan 
7 quyu istismara qaytarılıb. Həmin 
quyulardan isə 406 ton neft və 10 
milyon 948 min kubmetr qaz hasil 
edilmişdir.

İndi Ə. Əmirov adına Neft və 
Qazçıxarma İdarəsi “Lökbatan-
Puta-Quşxana”, “Şabandağ-Şu-
banı-Yasamal dərəsi-Atəşgah”, 
“Korgöz-Qızıltəpə-Şonqar”, “Qal-

maz”, “Qaradağ” və “Bəndovan” 
yataqlarının istismarını həyata 
keçirir. “Lökbatan-Puta-Quşxana” 
yatağı isə məhsuldarlığı ilə seçilir. 
Təsadüfi deyil ki,  idarə üzrə hasil 
edilən ümumi neftin 75 faizini 
məhz bu yataq verir. Bütövlükdə isə 
idarənin istismar etdiyi yataqlardan 
uzun illər neft və qaz çıxarılma-
sına baxmayaraq, ehtiyatlar hələ 
tükənməyib. Məhz buna görə də ha-
zırda işlənmənin son mərhələsində 
olan həmin yataqlarda hasilatın 
sabit saxlanması üçün məqsədyönlü 
tədbirlər həyata keçirilir, yeni quyu-
lar qazılıb istismara daxil edilir. Bu 

ilin doqquz ayında ikinci yan lülə 
ilə qazmadan 2 quyu alınmış, həmin 
quyulardan 420 ton neft  hasil 
edilmişdir. 

Mədənlərdə neft hasilatı-
nın səviyyəsini sabit saxlamaq 
məqsədilə geoloji və texniki 
tədbirlərin həyata keçirilməsinə də 
xüsusi diqqət yetirilir. Belə ki, cari  
ilin doqquz ayında idarə üzrə 155 
texniki tədbir həyata keçirilmiş, 
bunun da nəticəsində 2666 ton neft 
hasil edilmişdir. Bu isə nəzərdə 
tutulduğundan 2 tədbir çox və 1136 
ton əlavə neft deməkdir. Hesabat 
dövründə mədənlərdə aparılmış 70 
geoloji tədbir hesabına 7588 ton 
neft hasil edilmişdir. Bu sahədə 
əldə olunmuş uğurlu göstəricilər isə 
həyata keçirilmiş texniki və geoloji 
tədbirlərin yüksək səmərə verdiyini 
sübut edir. Hasilatın səviyyəsini 
sabit saxlamağın əsas şərtlərindən 
biri də quyuların ahəngdar rejimdə 
işləməsini təmin edən yeraltı və 
əsaslı təmirlərin vaxtlı-vaxtın-
da aparılması ilə bağlıdır. Neft 

təsərrüfatı üçün son dərəcə vacib 
olan bu sahədə çalışan təmir bri-
qadaları  tapşırılan işin öhdəsindən 
layiqincə gəlirlər. Təkcə onu qeyd 
etmək kifayətdir ki, idarənin təmir 
briqadaları bu ilin doqquz ayında  
quyularda 119 əsaslı təmir işi həyata 
keçirmiş, bu da 6634 ton  əlavə 
neft hasilatına imkan yaratmışdır. 
Bununla yanaşı, hesabat dövründə 
idarə üzrə 2842 yeraltı  təmir işi 
aparılmışdır. Ə. Əmirov adına 
NQÇİ-nin ümumi istismar fonduna 
daxil olan quyuların əksəriyyəti 
köhnə quyular olduğu üçün burada 
lay təzyiqinin sabit saxlanılma-

sı xüsusi diqqət tələb edir. İlin 
əvvəlindən başlayaraq idarə üzrə bu 
istiqamətdə zəruri tədbirlər həyata 
keçirilmiş, bir sıra quyularda 3-cü 
təsir üsulları tətbiq olunmuş, bu da 
həmin quyuların ahəngdar rejimdə 
işləməsini təmin etmişdir. 

Ətraf mühitin mühafizəsi, 
ekoloji tarazlığın təmin edilməsi 
və itkilərin qarşısının alınma-
sı sahəsində görülmüş işlər də 
qənaətbəxşdir. Belə ki, ölkə 
Prezidenti İlham Əliyevin Bakı 
ətrafındakı süni göllərin qurudulma-
sı və abadlaşdırılması ilə bağlı mü-
vafiq tapşırığından sonra Lökbatan 
ərazisindəki çirkab su sahələrinin 
qurudulması istiqamətində işlər 
xeyli intensivləşdirilib. 2016-cı 
ilin ötən dövrü  ərzində idarənin 
ərazisində keçirilən iməciliklər 
zamanı 1350 ədəd zeytun ağacı 
əkilmişdir. Bununla yanaşı, ləğv 
edilmiş quyuların ətrafının abadlaş-
dırılması istiqamətində işlər apa-
rılmış,  neft-qazçıxarma sexlərinin 
ərzaziləri abadlaşdırılmışdır.  

2016-cı ilin ötən dövründə  
“Azneft” İstehsalat Birliyinin 
dəstəyi ilə idarə üzrə təmir-tikinti, 
yenidənqurma, sosialyönümlü, 
həmçinin işçilərin əmək şəraitinin 
yaxşılaşdırılması məqsədilə 
müəyyən işlər görülmüşdür. 
ARDNŞ-in idarə və müəssisələrində 
çalışan işçilərin rifahının yaxşılaşdı-
rılması məqsədi ilə 2016-2020 illər 
üçün tərtib edilmiş ”Sosial-İnkişaf 
Proqramı” na  uyğun olaraq Ə. C. 
Əmirov adına NQÇİ üzrə  tədbirlər 
planı hazırlanmış və cari ilin ötən 
dövründə bu istiqamətdə bir sıra 
zəruri işlər görülmüşdür. 

Hesabat dövründə idarənin 
elektrik  təsərrüfatının yenidən 
qurulması istiqamətində mühüm 
tədbirlər həyata keçirilmiş, “2  ki-
lovoltluq  elektrik  şəbəkəsindən  6 
kilovoltuq elektrik şəbəkəsinə keçid 
obyekti” layihəsi  uğurla tamam-
lanaraq təhvil verilmişdir. Yeri 
gəlmişkən, layihə çərçivəsində neft 
və qazçıxarma sahələrində müasir 
standartlara uyğun avadanlıqlarla  

təchiz olunmuş 10 ədəd yarıms-
tansiya tikilmiş, 1 ədəd komplekt 
transformator məntəqəsi quraşdı-
rılmış, İstismar müddətini  çoxdan 
başa vurmuş hava elektrik ötürü-
cü xətləri kabel  xətləri ilə əvəz 
olunmuş, bir sıra digər profilaktiki 
tədbirlər görülmüşdür. 

İdarənin rəisi Ramin Quliyev 
kollektivin əldə etdiyi uğurların 
başlıca səbəbini neft sənayesinə, bu 
şərəfli peşə sahiblərinə göstərilən 
dövlət qayğısı ilə əlaqələndirdi.  
Bildirdi ki, son illər ölkə Prezidenti 
İlham Əliyev Dövlət Neft Şirkətinin 
qarşısında neft və qaz hasilatının 
artırılması kimi mühüm hədəf 
qoymuşdur. Bu vəzifənin yerinə 
yetirilməsi neftçilərin məsuliyyətini 
birə beş artırır. Məhz bunun 
nəticəsində də idarə üzrə neft və qaz 
hasilatına dair tapşırıqları vaxtında 
və artıqlaması ilə yerinə yetirmək 
üçün bütün imkanlar səfərbər 
olunub. Bundan əlavə, Dövlət Neft 
Şirkəti və “Azneft” İstehsalat Birli-
yi rəhbərliklərinin yaxından köməyi 
də qarşıya qoyulmuş vəzifələrin 
öhdəsindən gəlməyə imkan verir…

 Mirbağır YAQUBZADƏ,  
“Xalq qəzeti”

Dövlət qayğısı neftçiləri  yeni uğurlara ruhlandırır 

Dmitri SAVELYEV:
İqtisadi əlaqələrimiz getdikcə möhkəmlənir

�� Xəbər verildiyi kimi, bu günlərdə Bakıda iki ölkənin 
münasibətlərində növbəti mərhələ olan VII Azərbaycan–Rusiya 
Regionlararası  Forumu öz işini başa çatdırıb. Rusiya–Azərbaycan 
Parlamentlərarası Dostluq qrupunun rəhbəri Dmitri Savelyev 
AZƏRTAC-a müsahibəsində iqtisadi sahədə tərəfdaşlığa aid bir sıra 
sualları cavablandırıb.

– Dmitri İvanoviç, siz iki dövlətin 
strateji əlaqələrinin nizamlanmasında 
regionlararası forumun əhəmiyyətini necə 
qiymətləndirərdiniz?

– Həm dövlətlərarası, həm də horizon-
tal səviyyədə - iki dövlətin regionları və 
ayrı-ayrı müəssisələri arasında əlaqələrin 
nizamlanması təkcə zəruridir. Bu cür 
əlaqə telləri nə qədər çox olsa, ölkələrimiz 
arasında münasibətlər bir o qədər möhkəm 
olacaq. Bu günə qədər Azərbaycan Rusiya-
nın 19 regionu ilə ticari-iqtisadi münasibətlər 
sahəsində 36 saziş imzalayıb, bütövlükdə isə 
Rusiya Federasiyasının 78 subyekti bizim 
cənub qonşumuzla əlaqə saxlayır.

Bu yüksəlişdə Regionlararası Forum 
inteqrasiya proseslərinin genişlənməsinə 
və konstruktiv təşəbbüslərin formalaş-
masına kömək edən, biznes-strukturlar 
arasında təcrübə mübadiləsi və əlaqələrin 
tənzimlənməsi üçün imkan yaradan məkan 
rolu oynayır. Foruma maraq ilbəil artır: 
Bakı Forumunda Azərbaycanın 300-ə yaxın 
nümayəndəsi və Rusiyanın 9 regionundan 
250-dən çox iştirakçı toplaşmışdı. Qeyd 
etmək lazımdır ki, Rusiya Azərbaycanın bu 
cür birgə tədbirlər keçirdiyi yeganə ölkədir.

– Rusiya ilə Azərbaycan arasında 
iqtisadi münasibətlərin cari vəziyyətini necə 
səciyyələndirərdiniz?

– Qeyd etmək lazımdır ki, ölkələrimiz 
dünya iqtisadiyyatında neqativ hadisələrə 
qarşı uğurla müqavimət göstərir, nef-
tin qiymətinin düşməsinin öhdəsindən 
gəlirlər. Rusiya və Azərbaycan bir-biri 
üçün çox qiymətli ticari tərəfdaşlardır. 
Azərbaycanın ixrac etdiyi kənd təsərrüfatı 
məhsullarının  90 faizi Rusiya bazarına ge-
dir. Rusiya Azərbaycanın əsas xarici ticarət 
tərəfdaşlarından biridir: Azərbaycanın idxa-
lında Rusiya  17,9 faiz pay ilə liderlik edir, 
respublikanın ümumi əmtəə dövriyyəsində 
bizim ölkəmiz 11,4 faiz təşkil edir. 

Bizim iqtisadi əməkdaşlıq potensi-
alımız çox böyükdür və hər iki tərəf bu 
potensialı reallaşdırmaq üçün kifayət qədər 
səy göstərir. Son illərdə neftin qiymətinin 
düşməsinə baxmayaraq, Azərbaycanda ÜDM 
üçqat artıb, Neft Fondunun ehtiyatları artır, 
rəqabət qabiliyyətinə görə isə respublika 
iqtisadiyyatı dünyada 37-ci yeri tutur. Bu 
gün bütün Cənubi Qafqaz iqtisadiyyatının 
70 faizi Azərbaycanın payına düşür. Deməli, 
ölkədə biznes üçün, o cümlədən Rusiya biz-
nesi üçün də çox böyük imkanlar var. 

– Sizin fikrinizcə, iqtisadi əməkdaşlığın 
hansı istiqamətləri daha perspektivlidir?

– Son illərdə Azərbaycandan Rusiyaya 
aqrar məhsullar satışının həcmi əhəmiyyətli 
dərəcədə artıb, Rusiya maşınqayırma 
məhsullarının, o cümlədən kənd təsərrüfatı 
texnikasının Azərbaycana ixracında da artım 
müşahidə olunur. Ölkələrimiz arasında əmtəə 
axınlarını  daha fəal artırmaq üçün Rusiya 
ərazisində logistika  mərkəzləri tikilməsi 
tələb olunur. VII Regionlararası Forumda 
Tümen və Nijni Novqorod vilayətlərinin 

nümayəndə heyətləri bunun zəruri olduğunu 
bildirdilər. Lap yaxın vaxtlarda Kaspiyskdə 
iri ticarət-logistika mərkəzinin tikintisi 
layihəsi həyata keçiriləcək. Azərbaycanın 
“Caspian Invest Group” şirkəti  bu layihəyə 
10 milyard rubl sərmayə qoyacaq. Aqrar 
sahədə tərəfdaşlığın prinsipcə yeni formaları 
yaranır: Dağıstanda fındıq yetişdirilməsi 
üzrə müştərək təsərrüfat yaradılması pers-
pektivi müzakirə edilir. Üstəlik, Dağıstan 
azərbaycanlı sahibkarlara torpaq icarəyə 
verməyə hazırdır. Beləliklə, onların ye-
tişdirdiyi kənd təsərrüfatı məhsullarının 
dövlətlərimiz arasında sərhəddən keçməsinə 
ehtiyac olmayacaq. 

Ənənəvi əməkdaşlıq sahələrinə son 
vaxtlar turizm, nəqliyyat, əczaçılıq malları 
istehsalı və informasiya-kommunikasiya 
texnologiyaları da əlavə olunub. 

Lap təzəlikcə Pirallahı Texnoloji Parkı-
nın ərazisində əczaçılıq müəssisəsinin təməli 
qoyulub. Bu, Rusiyanın “R-farm” şirkətinin, 
Azərbaycanın “VİTA-A” şirkətinin və 
“Azərbaycan İnvestisiya Şirkəti”nin birgə 
müəssisəsi olacaq. Yerli kimyəvi xammal 
əsasında işləyəcək və 2018-ci ilin sonunda 
istifadəyə veriləcək bu müəssisə Azərbaycan 
əhalisini ucuz dərman preparatları ilə təchiz 
edəcək, məhsulun bir hissəsi isə ixrac üçün 
göndəriləcək. 

2015-ci ildə Azərbaycanın ÜDM-də tu-
rizmin payı 3 faizdən çox olub. Bu halda orta 
hesabla hər üç turistdən biri rusiyalı olub. 
Qarşılıqlı turist axınları üçün çox böyük im-
kanlar var.  Xəzərdə dəniz turizmini inkişaf 
etdirmək, Şimali Qafqaz respublikalarından 
Azərbaycana turist qatarları göndərmək 
olar. Dağıstan ərazisindən keçməklə, 
Həştərxandan Azərbaycan sərhədinə qədər 
çəkilən avtomobil yolu da tezliklə istifadəyə 
veriləcək. Bu ölkələrimiz arasında avtomobil 
turizminin inkişafına təkan verəcək. 

– Bunlar yaxın gələcəyin işidir. 
Bəs artıq həyata keçirilmiş investisiya 
layihələrindən hansıları nümunə göstərə 
bilərdiniz?

– Belə layihələr çoxdur! Statistik 
məlumatlara görə, hazırda Azərbaycan 
ərazisində yüz faiz Rusiya kapitalına 
əsaslanan 200 müəssisə və 400-dən çox 
müştərək müəssisə fəaliyyət göstərir. Bu 

müəssisələrin Azərbaycan iqtisadiyyatı-
nın inkişafına qoyduğu investisiyaların 
məbləği 3 milyard dollara yaxındır. Məsələn, 
VTB Qrupu yeddi il ərzində “Bank VTB” 
(Azərbaycan) ASC törəmə bankının inkişafı 
üçün 300 milyon dollar ayırıb, nəqliyat və 
kommunikasiyalar sahəsində 400 milyon 
dollar dəyərində layihələri maliyyələşdirib. 
“KamAZ” Publik Səhmdar Cəmiyyəti 2015-
ci ildə Gəncə Avtomobil zavodunun istehsal 
gücləri əsasında yük maşınları yığma xətti 
açıb, cari ilin mart ayında isə “Avtomobilnıy 
zavod “Ural” ASC də ona qoşulub. 

Öz növbəsində Azərbaycan tərəfin 
Rusiya iqtisadiyyatına sərmayə qoyuluşu bir 
milyard dollara yaxındır. “Karat holdinq” 
şirkəti Yesentukidə “İstoçnik” sanatoriya-
kurort mərkəzinin tikintisinə 25 milyon 
dollar sərmayə qoyub. “Karvan - L” şirkəti 
Kabardin-Balkar Respublikasında “Stalp-
rom” şirkəti üçün zavod və Dağıstanda 
“Anji” idman kompleksi inşa edib. “Azərsun 
Holdinq” Krasnodar diyarında çay fabrikini, 
habelə meyvə və tərəvəz konservləri istehsal 
edən zavodu istifadəyə verib. Elə həmin 
diyarda “Mətanət-A” şirkəti quru inşaat 
qatışıqları istehsal edən müəssisə tikir. Bu 
siyahını çox davam etdirmək olar.  

– Sizin fikrinizcə, Rusiya Federasiyası 
subyektlərinin hansıları Azərbaycan ilə 
iqtisadi əlaqələri daha fəal inkişaf etdirir? 

– Ölkələrimiz arasında ümumi 
əmtəə dövriyyəsində Azərbaycanın ən iri 
tərəfdaşlarının payı 75 faizdən çox təşkil 
edir. Belə tərəfdaşlar sırasına Moskva və 
Sankt-Peterburqu, Dağıstan və Tatarıstanı, 
Stavropol və Krasnodar diyarlarını, habelə 
VII Regionlararası Foruma ən böyük 
nümayəndə heyəti göndərmiş Həştərxan 
vilayətini aid etmək olar.  Məsələn, Stavro-
pol diyarından Azərbaycana taxıl, mineral 
gübrələr, heyvan yemi və plastik kütlə fəal 
ixrac edilir, azərbaycanlı biznesmenlər isə 
Mineralnıye Vodıda müalicəxanalar inşa 
olunmasında iştirak edirlər. Təkcə 2015-ci 
il ərzində  bu region ilə Azərbaycan arasın-
da ticarət dövriyyəsinin həcmi 200 milyon 
dollara yaxın olub.

Rusiyanın digər əraziləri də lider 
regionlara çatmaq üçün fəal çalışır. Tümen 
vilayətinin nümayəndə heyəti Bakı Fo-
rumunda polimerlərin birgə emalı barədə 
təkliflər irəli sürüb, Arxangelsk vilayəti isə 
Azərbaycana gəmiqayırma, ətlik-südlük 
heyvandarlıq və faydalı qazıntıların hasi-
latı sahəsində əməkdaşlıq təklif edib. Öz 
növbəsində, keyfiyyətli kənd təsərrüfatı 
məhsullarına ehtiyac duyan bu şimal regio-
nu da öz sakinlərini Azərbaycanın sana-
toriya-kurort müəssisələrinə göndərməyə 
hazırdır. 

– Beləliklə, biz Bakı Forumunun 
gedişində əldə edilmiş konkret razılaşmala-
ra yaxınlaşdıq... 

– Elədir, bütövlükdə 10-dan çox sənəd 
imzalanıb, lakin məsələyə daha geniş miq-
yasda yanaşsaq, Rusiyanın hər bir regionu 
və Azərbaycanın hər bir rayonu onlarca 
bu cür müqavilə bağlaya bilərdi, ona görə 
də bu istiqamətdə birgə iş üçün çox böyük 
ehtiyatlar var. 

Fəridə ABDULLAYEVA,  
AZƏRTAC-ın xüsusi müxbiri

Moskva 

“İnsan və vətəndaş hüquq və azadlıqları” 
kitabı çapdan çıxıb

�� “Elm və təhsil” nəşriyyatında “İnsan və vətəndaş hüquq və 
azadlıqları” kitabı çapdan çıxıb.

Nəfis tərtibatda nəşr edilən kita-
bın müəllifi Azərbaycan Yazıçılar və 
Jurnalistlər birliklərinin üzvü, Həsən bəy 
Zərdabi mükafatı laureatı, Azərbaycan 
Respublikasının Prezidenti yanında Bilik 
Fondunun Lektorlar Şurasının üzvü Vüqar 
Sərdarovdur.

Kitabda insan və vətəndaş hüquq 
və azadlıqları sahəsində beynəlxalq 
təcrübədən, Azərbaycanda bu sahədə 
həyata keçirilən tədbirlərdən, qanunve-
ricilik bazasından ətraflı söhbət açılıb. 
Nəşrdə insan hüquq və azadlıqlarına dair 
beynəlxalq təcrübənin öyrənilməsi və 
Azərbaycan Respublikasının XX əsrin so-
nunda müstəqilliyini bərpa etdikdən sonra 
qısa müddətdə mühüm qanunvericilik akt-
larını, o cümlədən müstəqil Azərbaycanın 
ilk Konstitusiyasını qəbul etməsi, 
beynəlxalq konvensiyalara qoşulması və 
s. məqamlar əhatəli şəkildə oxuculara 
təqdim olunub. Bununla yanaşı, müasir 
dünyanın ən aktual problemlərindən olan 
insan hüquqlarının tarixinə ətraflı nəzər 
salınıb, hüquqi dövlət anlayışı, cəmiyyətin 
inkişafı ilə insanların öz hüquqları uğrun-
da başladıqları mübarizə barədə ətraflı 

məlumat verilib.
Nəşrdə müstəqil Azərbaycanın 

1995-ci ildə qəbul olunmuş Konstitu-
siyasının insan haqları ilə bağlı bütün 
beynəlxalq sənədlərdə əksini tapan 
normaları özündə cəmləşdirdiyi diqqətə 
çatdırılıb. Xüsusi vurğulanıb ki, hüquqi 
dövlət və vətəndaş cəmiyyəti qurmağı 
özünün ən mühüm vəzifələrindən biri elan 
edən Azərbaycan Respublikası müstəqil 
dövlətin ilk demokratik Konstitusiyasını 
qəbul etməklə bu sahədə mühüm addım 
atdı. Bundan başqa, ölkəmizdə insan və 
vətəndaş hüquq və azadlıqlarının həyata 
keçirilməsinin hüquqi tənzimlənməsi, 
Konstitusiya Məhkəməsi, Konstitusiya 
nəzarəti və onun formaları, Konstitusi-
ya Məhkəməsinin tərkibi, qərarlarının 
hüquqi qüvvəsi, habelə insan hüquqlarının 
beynəlxalq hüquq normalarına uyğun-
laşdırılması və s. mövzular ətraflı təhlil 
olunub.

Hüquqşünaslar və insan haqları 
müdafiəçiləri üçün qiymətli vəsait olan 
nəşrin sadə və oxunaqlı dildə yazılması, 
söylənilən hər fikrin bu sahədə beynəlxalq 
və yerli qanunvericiliklə əsaslandırılması 

ilə insan və vətəndaş hüquqlarına dair 
əhali arasında geniş maarifləndirmə işinin 
aparılmasında əvəzsiz mənbədir.

Kitabın redaktoru Milli Məclisin de-
putatı Zahid Oruc, rəyçisi filologiya üzrə 
elmlər doktoru, professor, deputat Jalə 
Əliyevadır. “Ön söz”ün müəllifi isə siyasi 
elmlər doktoru, professor, deputat Elman 
Nəsirovdur.

AZƏRTAC

İordaniyanın tanınmış yazıçı-jurnalisti Bakı Beynəlxalq 
Humanitar Forumunun əhəmiyyətindən yazır

�� İordaniyanın geniş oxucu kütləsi olan “Əd-Diyar” qəzetində 
V Bakı Beynəlxalq Humanitar Forumu barədə məqalə dərc olunub. 
Məqalənin müəllifi Forumun iştirakçısı, İordaniyanın tanınmış yazıçı-
jurnalisti və tarixçi alimi Ömər əl-Armutidir. 

Məqalədə Azərbaycan Preziden-
ti İlham Əliyev ilə İordaniya Kralı 
II Abdulla arasındakı şəxsi dostluq 
münasibətlərinin, bu münasibətlər 
zəminində həyata keçirilmiş qarşılıq-
lı səfərlərin İordaniya–Azərbaycan 
əlaqələrinin inkişafında mühüm rolu 
vurğulanır. 

Prezident İlham Əliyevin və xa-
nımı Mehriban Əliyevanın V Bakı 
Beynəlxalq Humanitar Forumunun 
rəsmi açılış mərasimində iştirak etdiyini 
diqqətə çatdıran müəllif dövlətimizin 
başçısının tədbirdə dərin məzmunlu nitq 
söylədiyini bildirir. 

Yazıda vurğulanır ki, Foru-
mun bir sıra iştirakçıları İordaniya 
və Azərbaycanda müxtəlif dinlərin 
nümayəndələrinin daim sülh və mehri-
banlıq şəraitində yaşaması təcrübəsini 
nəzərə alaraq, İslamda məzhəblərarası 

yaxınlaşmaya nail olmaq üçün mötədil 
İslam mərkəzinin yaradılmasını təklif 
ediblər. 

Müəllif Forumun yüksək səviyyədə 
təşkili və beynəlxalq müstəvidə 
əhəmiyyətindən, seçilmiş mövzula-
rın aktuallığından, “dəyirmi masa”lar 
çərçivəsində aparılmış müzakirələrin 
səmərəliliyindən bəhs edir. Bildiri-
lir ki, bəşəriyyəti düşündürən qlobal 
xarakterli məsələlərə dair geniş fikir 
mübadilələri və müzakirələr aparma-
ğa imkan yaradan tədbirdə tanınmış 
dövlət xadimləri, elmin müxtəlif 
sahələri üzrə Nobel mükafatı laureat-
ları, nüfuzlu beynəlxalq təşkilatların 
rəhbərləri, o cümlədən dünyanın siyasi, 
elmi və mədəni elitasının görkəmli 
nümayəndələri iştirak ediblər. 

Məqalədə hazırda Azərbaycanın 
müstəqilliyinin bərpa edilməsinin 25 il-

liyinin böyük təntənə ilə qeyd olunduğu, 
ötən müddətdə ölkənin uğurlu inkişaf 
yolu keçdiyi vurğulanır. Həmçinin 
Ermənistan–Azərbaycan, Dağlıq Qara-
bağ münaqişəsi nəticəsində Azərbaycan 
ərazisinin 20 faizinin işğal olunduğu, 1 
milyon azərbaycanlının isə öz yurdunda 
qaçqın, köçkün vəziyyətinə düşdüyü 
diqqətə çatdırılır. 

Ömər əl-Armuti İordaniya və 
Azərbaycan parlamentarilərinin görüşü 
barədə də söhbət açır. Azərbaycanın İor-
daniyadakı səfiri Sabir Ağabəyovun da 
iştirak etdiyi həmin görüşdə İordaniya-
nın Azərbaycanla əlaqələrə böyük önəm 
verdiyinin vurğulandığı bildirilir. 

Yazıda Elm və Mədəniyyət üzrə İor-
daniya Cəmiyyətinin sədri, sabiq daxili 
işlər naziri Samir Habaşnahın V Bakı 
Beynəlxalq Humanitar Forumunda, ya-
zıçı-jurnalist, tarixçi Ömər əl-Armutinin 
İslam Əməkdaşlıq Təşkilatına Üzv 
Dövlətlərin Jurnalistləri Assosiasiyası-
nın niyyət konfransında çıxışları barədə 
də məlumat verilir. 

AZƏRTAC

